
Incipit concilium habitum apud carthaginem africae. 

 

Post consulatum gloriosissimorum imperatorem honorii xii et theodosii viii augg. viii kal. iunias.

 

Carthagine, in secretario basilicae fausti.

 

Cum aurelius papa una cum valentino primae sedis prouinciae numidiae, faustino ecclesiae potentinae, prouinciae italiae, piceni, legato ecclesiae romanae, sed et legatis diuersarum prouinciarum africanarum, idest numidiarum duarum, bizacenae, mauritaniae sitifensis et mauritaniae caesariensis sed et tripolim, et vincentio culusitano, fortunatiano neapolitano et ceteris episcopis prouinciae proconsularis ccxvii, necnon philippo et asello presbyteris legatis ecclesiae romanae, [aeque] consedisse[n]t, adstantibus diaconis, aurelius episcopus dixit: post diem praestitutam concilii, ut recordamini, fratres beatissimi, multa flagitata sunt, exspectantes fratres nostros qui nunc ad praesentem synodum legati aduenerunt, quae gestis necesse est socientur.

 

Qua de re domino deo nostro de tantae congregationis coetu gratias referimus.

 

Superest ut tam exemplaria nicaeni concilii, quae nunc habemus et a patribus constituta sunt, quam etiam hic a decessoribus nostris eandem synodum firmantes, uel quae secundum eam formam per omnes clericorum gradus a summo usque in ultimo salubriter ordinata sunt, in medio proferantur.

 

Ab uniuerso concilio dictum est: proferantur.

 

Danihel notarius recitauit: nicaeni concilii fidei professio uel statuta ita se habent: et cum diceret, faustinus episcopus plebis potentinae prouinciae italiae piceni, legatus romanae ecclesiae dixit: iniuncta nobis sunt a sede apostolica aliqua per scripturam, aliqua etiam in mandatis cum uestra beatitudine tractanda, sicuti et gestis superioribus meminimus, hoc est de canonibus ut conseruentur et constitutio eorum et consuetudo: quia et aliqua ordine et canone tenentur, aliqua consuetudine firmata sunt.

 

De his ergo primitus, si placet beatitudini uestrae tractemus, et postea cetera quae acta uel inchoata sunt inserta firmabuntur, ut et ad sedem uenerandam rescriptis uestris intimare possitis, atque nos admonuisse apud uenerabilem papam euidenter clareat, licet et capitula actionum iam inserta sint gestis.

 

De ipsis ergo, ut superius dixi, quid uestrae beatitudini placeat agere debemus.

 

Veniat ergo commonitorium in medium, ut scire possit uestra beatitudo quia in eo contineatur, ut ad singula respondeatur.

 

Aurelius episcopus dixit: proferatur commonitorium quod fratres et consacerdotes nostri actis nuper allegauerunt.

 

Et cetera quae acta uel agenda sunt subsequenter.

 

Danihel notarius recitauit: commonitorium.

 

Fratri faustino episcopo et filiis philippo et asello presbyteris zosimus episcopus.

 

Vobis commissa negotia non latet uos ita ac si nostra ibi - immo quia nostra ibi in uobis praesentia est - cuncta peragere, maxime cum et hoc nostrum possitis habere mandatum et uerba canonum, quae in pleniorem firmitatem huic commonitorio inseruimus.

 

Ita enim dixerint fratres in concilio nicaeno, cum de episcoporum appellatione decernerent.

 

"Placuit autem ut si episcopus accusatus fuerit et iudicauerint congregati episcopi regionis ipsius et de gradu suo deiecerint eum, et appellasse uideatur et confuerit ad beatissimum ecclesiae romanae episcopum et uoluerit audiri et iustum putauerit ut renouetur examen, scribere his episcopis dignetur qui in finitimis et propinqua prouincia sunt, ut ipsi diligenter omnia requirant et iuxta fidem ueritatis definiant.

 

Quod si quia rogat causam suam iterum audiri et deprecatione sua mouerit episcopum romanum ut a latere suo presbyteros mittat, erit in potestate episcopi quia uelit et quid existimet; et si decreuerit mittendos esse qui praesentes cum episcopis iudicent, habentes auctoritatem eius a quo destinati sunt, erit in suo arbitrio; si uero crediderit sufficere episcopus ut negotio terminum imponant, faciet quod sapientissimo consilio suo iudicauerit".

 

Et cum recitaret, alypius episcopus ecclesiae thagastensis legatus prouinciae numidiae dixit: de hoc iam superioribus etiam litteris rescripsimus, et id nos seruaturos profitemur quod in nicaeno concilio constitutum est.

 

Adhuc tamen me mouet quoniam, cum inspiceremus graeca exemplaria huius synodi nicaeni, ista ibi nescio qua ratione minime inuenimus.

 

Vnde petimus uenerationem tuam, sancte papa aureli, ut quia hoc authenticum concilium nicaenum in urbe dicitur esse constantinopolitana, aliquos cum scriptis tuae sanctitatis mittere digneris; et non solum ad ipsum sanctum fratrem nostrum constantinopolitanum episcopum, sed etiam alexandrinae et antiochenae sacerdotes, qui hoc nobis sub adstipulatione litterarum suarum dirigant, ut omnis postmodum ambiguitas auferatur: quia nos ita ut frater faustinus adtulit minime inuenimus.

 

Ista nos tamen paulisper seruaturos, ut antea dixi, donec integra exemplaria ueniant, profitemur.

 

Petendus est autem litteris nostris etiam uenerabilis ecclesiae romanae episcopus bonifatius, ut ipse quoque dignetur ad memoratas ecclesias aliquos mittere, qui eadem exemplaria praedicti concilii nicaeni secundum eius <ueritatem> possint scripta perferre.

 

Nunc autem memorati concilii nicaeni qualia exemplaria habemus his gestis sociamus.

 

Faustinus episcopus legatus ecclesiae romanae dixit: nec uestra sanctitas praeiudicat ecclesiae romanae siue de hoc capitulo siue de aliis, quia ut dicere dignatus est frater noster et coepiscopus alypius dubios esse canones; sed haec ipsa ad sanctum ac beatis simum papam nostrum scribere dignemini, ut et ipse integros canones inquirens cum uestra sanctitate de omnibus constitutis tractare possit.

 

Sufficit autem ut et ipse beatissimus episcopus urbis romae, sicuti et uestra sanctitas apud se tractat, ita et ipse inquirat, ne contentio inter ecclesias nasci uideatur, sed magis caritate fraterna deliberare possitis, ipso rescribente, quid melius obseruari debeat.

 

Aurelianus episcopus dixit: praeter ista quae deprompsimus actis necesse est ut etiam nostrae paruitatis litteris sancto fratri et consacerdoti nostro bonifatio singula quae tractamus plenissime intimemus; ergo si omnibus placet prosecutio nostra, ore omnium condiscamus.

 

Vniuersum concilium dixit: placuit.

 

Novatus episcopus legatus mauritaniae sitifensis dixit: nunc meminimus in hoc praesenti commonitorio lectum etiam de presbyteris uel diaconis continere qualiter audiri ab episcopis suis uel a finitimis debeant, quod in nicaeno concilio minime legimus.

Vnde hoc ipsum iubeat sanctitas uestra nobis recitari.

 

Aurelius episcopus dixit: recitetur ad locum etiam hoc quod deposcitur.

 

Danihel notarius recitauit: "de appellationibus autem clericorum idest minoris loci, est ipsius synodi certa responsio, de qua re quid acturi sitis credimus inserenda: quod taliter dictum est: "osius episcopus dixit: quid me adhuc moueat reticere non debeo.

 

Si episcopus quis forte iracundus (quod esse non debet) cito aut aspere commoueatur aduersus presbyterum siue diaconum suum et exterminare eum de ecclesia uoluerit, prouidendum est ne innocens damnetur aut perdat communionem.

 

Habeat potestatem eiectus ut finitimos interpellet, ut causa eius audiatur et diligentius tractetur, quia non oportet ei negari audientia roganti.

 

Et ille episcopus qui aut iuste aut iniuste reiecit patienter accipiat ut negotium discutiatur, ut aut probetur eius aut emendetur sententia.

 

Et cetera ---". Cum que recitaretur, augustinus episcopus ecclesiae ypponiensis prouinciae numidiae dixit: et hoc nos seruaturos profitemur, salua diligentiore inquisitione nicaeni concilii.

 

Aurelius episcopus dixit: si hoc etiam omnium uestrae caritati placet, responsione firmate.

 

Vniuersum concilium dixit: omnia quae in nicaeno concilio statuta sunt placent nobis omnibus.

 

Iucundus episcopus ecclesiae suffetulanae legatus prouinciae bizacenae dixit: quod statutum est in nicaeno concilio uiolari a quoquam nullatenus potest.

 

Faustinus episcopus legatus ecclesiae romanae dixit: adhuc secundum professionem sanctitatis uestrae, tam sancti alypii quam etiam fratris nostri iucundi, aliqua infirmari credo, aliqua firmari, quod non debeant.

 

Sed cum iam in dubium ipsi canones uenerint, ergo, ut placet et nobis et beatitudini uestrae, ad sanctum et uenerabilem ecclesiae romanae episcopum uestra sanctitas scribere dignetur, ut et ipse, quod et sanctus augustinus statuere dignatus est, deliberare possit utrumnam et hoc consentiendum sit ac reticendum, hoc est de appellationibus inferioris gradus.

 

Si ergo in dubium uenit et de hoc capitulo, iustum est ut beatissimae sedis episcopus informari debeant, si tamen adprobatis canonicus hoc non inueniri possit.

 

Aurelius episcopus dixit: etiam quae dudum uestrae caritati intimauimus, nunc patimini exemplaria statutorum nicaeni concilii sed et quae hic salubriter a nostris decessoribus constituta secundum eiusdem concilii formam uel quae nunc ordinata sunt, recitari et gestis inseri.

 

Omne concilium dixit: exemplaria fidei et statuta nicaeni synodi quae ad nostrum concilium per beatae recordationis olim prodecessorem tuae sanctitatis qui interfuit caecilianum episcopum adlata sunt, sed et quae patres ea exempla sequentes hic constituerunt, uel nunc communi tractatu constituimus, his gestis ecclesiasticis inserta manebunt, ita ut, <ut> superius dictum est, uenerabilibus uiris antiochenae et alexandrinae sed et constantinopolitanae ecclesiarum episcopis scribere uestra beatitudo dignetur, ut exemplaria uerissima concilii nicaeni dirigant sub adstipulatione litterarum suarum, quo declarata ueritas <sit super> capitula, quae in commonitorio praesente frater et coepiscopus noster faustinus sed et fratres presbyteri philippus et asellus se cum adtulerunt; collecta synodo, de hoc in sequenti tractabimus: et aut ibidem reperta a nobis firmabuntur, aut si non inueniantur, sileantur.

 

Aurelius episcopus dixit: haec ita apud nos habentur exemplaria statutorum, quae tunc patres nostri de concilio nicaeno se cum detulerunt, cuius formam seruantes, haec quae sequentur constituta, firmata a nobis, custodientur.

 

Vniuersum concilium dixit: deo propitio pari professione fides ecclesiastica, quae nos traditur, in hoc coetu glorioso primitus confitenda est, tunc demum ordo ecclesiasticus singulorum et consensu omnium adstruendus.

 

Ad conprobandas fratrum et coepiscoporum nostrorum nuper promotorum mentes, ea proponenda sunt quae a patribus certa dispositione accepimus, ut trinitatis quam nostris sensibus consecratam retinemus, patris et filii et spiritus sancti unitatem, quae nullam noscitur habere differentiam, sicut didicimus, ita dei populos instruamus.

 

Ab uniuersis episcopis dictum est: plane sic accepimus, sic tenemus, sic docemus, fidem euangelicam cum uestra doctrina sequentes.

 

Aurelius episcopus dixit: cum praeterito concilio de continentiae et castitatis moderamine tractaretur, gradus isti tres, qui constrictione quadam castitatis per consecrationes adnexi sunt, episcopos, inquam, presbyteros et diaconos, ita placuit, ut condecet sacros antistites ac dei sacerdotes necnon et leuitas, uel qui sacramentis diuinis inseruiunt, continentes esse in omnibus, quo possint simpliciter quod a domino postulant impetrare, ut quod apostoli docuerunt et ipsa seruauit antiquitas nos quoque custodiamus.

 

Faustinus episcopus ecclesiae potentinae prouinciae piceni, legatus romanae ecclesiae dixit: placet ut episcopus, presbyter et diaconus, uel qui sacramenta contrectant, pudicitiae custodes, ab uxoribus se abstineant.

 

Ab uniuersis episcopis dictum est: placet ut in omnibus et ab omnibus pudicitia custodiatur qui altariis inseruiunt.

 

Aurelius episcopus dixit: auaritiae cupiditatem quam rerum omnium malarum matrem esse nemo quis dubitet.

 

Proinde inhibendum est ne quis alienos usurpet aut per praemium terminos patrum statutos transcendat.

 

Nec omnino cuiquam clericorum liceat de qualibet re fenus accipere.

 

Quamquam nouellae suggestiones, quae uel obscura sunt uel sub genere latent, inspectam a nobis formam accipient.

 

Ceterum de quibus apertissime scriptura sanxit, non ferenda sententia est sed sequenda.

 

Proinde quod in laicis deprehenditur multo magis debet in clericis praedamnari.

 

Vniuersi dixerunt: nemo contra prophetas, nemo contra euangelia facit sine periculo.

 

Fortunatianus episcopus dixit: in praeteritis conciliis statuta meminimus ut chrisma uel reconciliatio paenitentium necnon et puellarum consecratio a presbyteris non fiat; si quis emerserit hoc facere, quid de eo statuendum sit?

Aurelius episcopus dixit: audiuit dignatio uestra suggestionem fratris et coepiscopi nostri fortunatiani; quid ad haec dicitis?

 

Ab uniuersis episcopus dictum est: chrismae confectio et puellarum consecratio a presbyteris non fiat uel reconciliare quemquam in publica missa presbytero non licere, hoc omnibus placet.

 

Aurelius episcopus dixit: si quisquam in periculo fuerit constitutus et reconciliari se diuinis altaribus petierit, si episcopum absens fuerit, debet utique presbyter consulere episcopum et sic periclitantem eius praecepto reconciliare; quam rem debemus salubri consilio roborare.

 

Ab uniuersis episcopis dictum est: placet quod sanctitas uestra necessario nos instruere dignata est.

 

Numidius episcopus maxulitanus dixit: praeterea sunt quamplurimi non bonae conuersationis qui existimant maiores natu uel episcopos passim uage que in accusatione pulsandos; debent tam facile contra apostolicam regulam admitti necne?

 

Si autem presbyteri uel diaconi fuerint accusati, adiuncto sibi ex uicinis locis legitimo numero colligarum: in presbyteri nomine quinque, et in diaconi duobus, episcopi ipsorum causam discutiant, eadem dierum uel dilationum et a communione remotionum et discussione personarum inter accusatores et eos qui accusantur forma seruata.

 

Reliquorum autem causas etiam solus episcopus loci cognoscat et finiat.

 

Aurelius episcopus dixit: placet igitur caritati uestrae ut si qui sceleribus inretitus est uocem aduersus maiorem natu non habeat accusandi?

 

Ab uniuersus episcopus dictum est: si criminosus est, non admittatur.

 

Augustinus episcopus legatus prouinciae numidiae dixit: hoc statuere dignamini, ut si qui forte merito facinorum suorum ab ecclesia pulsi sunt et siue ab aliquo episcopo uel presbytero fuerint in communione suscepti, etiam ipse pari cum eis crimine teneatur obnoxius, refugientes sui episcopi regulare iudicium.

 

Ab uniuersis episcopis dictum est: hoc omnibus placet.

 

Alypius episcopus ecclesiae thagastensis, legatus prouinciae numidiae dixit: nec illud praetermittendum est, ut si qui forte presbyter ab episcopo suo correptus, tumore uel superbia inflatus putauerit separatim sacrificia deo offerenda uel aliud erigendum altare contra ecclesiasticam fidem uel disciplinam crediderit, non exeat inpunitus.

 

Valentinus primae sedis prouinciae numidiae dixit: necessario disciplinae ecclesiasticae et fidei congrua sunt quae frater noster alypius prosecutus est; proinde quid exinde uideatur uestrae dilectioni dicite.

 

Ab uniuersis episcopis dictum est: si quis presbyter a praeposito suo correptus fuerit, debet utique apud uicinos episcopos conqueri, ut ab ipsis causa possit audiri ac per ipsos suo episcopo reconciliari; quod nisi fecerit sed superbia, quod absit, inflatus secernendum se ab episcopi sui communione duxerit ac separatim cum aliquibus schisma faciens sacrificium deo obtulerit, anathema habeatur; nihilominus et locum amittat.

 

Et si querimoniam iustam aduersus episcopum non habuerit inquirendum erit.

 

Felix episcopus dixit: suggero secundum statuta ueterum conciliorum ut si quis episcopus, quod non optamus, in reatum aliquod incurrerit, et si fuerit nimia necessitas non posse plurimos congregare, ne se crimine remaneat, a duodecim episcopis audiatur.

 

Et a sex, uel septem cum proprio, presbyter audiatur et a tribus diaconus.

 

Aurelius episcopus dictum est: a nobis ueterum statuta debere seruari sicuti et inconsulto primate cuiuslibet prouinciae tam facile non praesumant multi congregati episcopi episcopum ordinare; at si necessitas fuerit, tres episcopi, in quocumque loco sint, eius praecepto ordinare debebunt episcopum.

 

Et si qui contra suam professionem uel subscriptionem uenerit, ipse se ab hoc coetu separabit.

 

Sane placuit de tripoli propter inopiam prouinciae ut unus episcopus in legatione ueniat et ut presbyter ibi a quinque audiatur episcopis et diaconus a tribus, ut supra memoratum est.

 

Quisquis episcoporum, presbyterorum et diaconorum seu clericorum, cum in ecclesia ei fuerit crimen institutum uel ciuilis causa fuerit commota, si relicto ecclesiastico iudicio publicis iudiciis purgari uoluerit, etiamsi pro ipso fuerit prolata sententia, locum suum amittat et hoc in criminali; in ciuili perdat quod euicit, si locum suum obtinere maluerit.

 

Sane et illud: si ex consensu partium qui electi fuerint iudices etiam a pauciore numero quam constitutum est non liceat prouocari.

 

Et: vt filii sacerdotum spectacula saecularia non tantum non exhibeant sed nec spectent licet.

 

Et: hoc semper christianis omnibus interdictum sit ut ubi blasphemia sunt non accedant.

 

Et: vt episcopi, presbyteri et diaconi non sint conductores aut procuratores neque ullo turpi negotio et inhonesto uictum quaerant, quia respicere debent scriptum esse: nullus militant deo implicat se negotiis saecularibus.

 

Et: vt lectores, cum ad annos pubertatis peruenerint, cogantur uxores ducere aut continentiam profiteri.

 

Et: vt clericus, si commendauerit pecuniam, pecuniam accipiat, si speciem, speciem eandem, quantum dederit, accipiat.

 

Et: vt ante uiginti quinque annos nec diaconi ordinentur nec uirgines consecrentur.

 

Et: vt lectores populum non salutent.

 

Primatum uero proprium cum mauritaniae sitifensis episcopi postularent primatum uel omne concilium episcoporum numidiae, consentientibus omnibus episcopis prouinciarum africanarum, propter longinquitatem habere permissum est; cum consilio carthaginensis ecclesiae factum est.

Item placuit ut ordinatis episcopis uel clericis prius placita concilii inculcentur eorum auribus ab ordinatoribus suis, eorum inculcentur, ne se aliquid contra statuta concilii fecisse paeniteant.

 

Et: vt corporibus defunctorum eucharistia non detur: dictum est enim: accipite et edite; cadauera autem nec accipere possunt nec edere.

 

Et: nec iam mortuos homines baptizari faciat presbyterorum ignauia.

 

Pro qua re confirmandum est in hac sancta synodo ut secundum nicaena statuta, propter causas ecclesiasticas, quae ad perniciem plebium saepe ueterescunt, singulis quibusque annis concilium conuocetur; ad quod omnes prouinciae quae primas sedes habent de conciliis suis binos aut quantos delegerint legatos mittant ad episcopos congregatos, ut conuentu plena possit esse auctoritas.

 

Aurelius episcopus dixit: quisquis uero episcoporum accusatur, ad primatem prouinciae ipsius causas deferat accusator, nec a communione suspendatur cui crimen intenditur, nisi ad causam suam dicendam, electorum iudicum die statuta litteris euocatus minime occurrerit, hoc est intra spatium mensis ex ea die qua eum litteras accepisse constiterit; quod si aliquas ueras necessitates causa probauerit, quibus occurrere non potuisse manifestum sit, causae suae dicendae intra alterum mensem integram habeat facultatem; uerum tamdiu post mensem secundum non communicet donec purgetur.

 

Si autem nec ad concilium uniuersale anniuersarium occurrere uoluerit, ut uel ibi causa eius terminetur, ipse in se damnationis sententiam dixisse iudicetur; tempore sane quo non communicat, nec in sua ecclesia uel parrochia communicet.

 

Accusator autem eius, si numquam diebus causae dicendae defuerit, a communione non remoueatur; si uero aliquando defuerit, subtrahens se, restituto in communione episcopo remoueatur accusator a communione, ita tamen ut nec ipsi adimatur facultas causae peragendae, si se ad diem occurrere non noluisse sed non potuisse probauerit.

 

Illud uero: vt cum agere coeperit in episcoporum iudicio, si fuerit accusatoris persona culpabilis, ad arguendum non admittatur, nisi proprias causas, non tamen ecclesiasticas, adserere uoluerit.

 

Si autem presbyteri uel diaconi fuerint accusati, adiuncto sibi ex uicinis locis propriis episcopis legitimo numero collegarum, quod ab eodem accusati petierint, idest in presbyteri nomine quinque, in diaconi duo, episcopi ipsorum causam discutiant, eadem dierum et dilationum et a communione remotionum et discussione personarum inter accusatores et eos qui accusantur forma seruata.

 

Reliquorum autem clericorum causas etiam solum episcopus loci cognoscat et finiat.

 

Et: vt filii clericorum gentilibus uel haereticus non coniungantur.

 

Et: vt episcopi uel clerici in eos qui catholici christiani non sunt, etiamsi consanguinei fuerint, per donationes rerum suarum nihil conferant.

 

Et: vt episcopi trans mare non proficiscantur, nisi consulto primae sedis episcopo suae cuiusque prouinciae, ut ab eo praecipue possint sumere formatam uel commendationem.

 

Et: vt praeter scripturas canonicas nihil in ecclesia legatur sub nomine diuinarum scripturarum.

 

Sunt autem canonicae scripturae, idest: genesis..

 

exodus. leuiticum. numeri. deuteronomium. hiesu naue. iudicum. ruth. regnorum libri iiii. paralypomenon libri ii. iob. psalterium. salomonis libri v. liber xii prophetarum. esaias. hieremias. hiezechiel. danihel. tobias. iudith. hester. ezdrae libri ii. machabaeorum libri ii.

 

Noui testamenti: euangelia libri iiii. actuum apostolorum liber i. epistulae pauli apostoli numero xiiii. petri ii.

 

iohannis iii. iacobi i. iudae i. apocalipsis iohannis liber i. Hoc etiam fratri et consacerdoti nostro bonifatio uel aliis earum partium episcopis pro confirmando isto canone innotescat, quia et a patribus ita accepimus in ecclesia legenda.

 

Addimus itaque, fratres, carissimi; praeterea, cum de quorumdam clericorum, quamuis lectorum, erga uxores proprias incontinentia referretur, placuit quod et in diuersis conciliis firmatum est: subdiacones qui sacra mysteria contrectant diacones, presbyteri, sed et episcopi secundum priora statuta etiam ab uxoribus se continere, ut tamquam non habentes uideantur esse; quod nisi fecerint, ab ecclesiastico remoueantur officio.

 

Ceteros autem clericos ad hoc non cogi, nisi maturiore aetate.

 

Ab uniuerso concilio dictum est: quae uestra sanctitas est iuste moderata, et sancta et deo placita sunt, confirmamus.

 

Placuit etiam: vt rem ecclesiae nemo uendat; quod si reditum non habet, et aliqua necessitas nimia cogit, hanc insinuandam esse primati prouinciae ipsius, ut cum statuta numero episcoporum utrum faciendum sit arbitrentur.

 

Quod si tanta urguet necessitas ut non possit ante consulere, saltim uicinos testes conuocet episcopos, curans ad concilium omne referre suae ecclesiae necessitates.

 

Quod si non fecerit, reus deo et concilio uenditor, honore amisso, teneatur.

 

Item confirmatum est: vt si quando presbyteri uel diaconi in aliqua grauiore culpa conuicti fuerint, qua eos a ministerio necesse sit remouere, non eis manus uel tamquam paenitentibus uel tamquam fidelibus laicis imponatur.

 

Neque permittendum ut rebaptizati ad clericatus gradum promoueantur.

 

Item placuit ut presbyteri et diaconi uel ceteri inferiores clerici in causis quas habuerint, si de iudicio episcoporum suorum questi fuerint, uicini episcopi eos audiant et inter eos quidquid est causae finiant adhibiti ab eis episcopi ex consensu episcoporum suorum.

 

Quod si et ab eis prouocandum putauerint, non prouocent nisi ad africana concilia uel ad primatus suarum prouinciarum, Ad transmarinam autem qui putauerit appellandum a nullo intra africam in communionem suscipiatur.

 

Item placuit uniuerso concilio ut qui excommunicatus fuerit pro suo neglectu siue episcopus siue quilibet clericus et tempore excommunicatus suae ante audientiam communionem praesumpserit, ipse in se damnationis iudicetur protulisse sententiam.

 

Item placuit, ut accusatus uel accusator, in eo loco unde est ille qui accusatur si metuit aliquam uim temerariam multitudinis, locum sibi eligat proximum quo non sit difficile testes perducerem ubi causa finiatur.

Item placuit, ut quicumque clerici uel diaconi pro necessitatibus ecclesiarum non obtemperauerint episcopis suis uolentibus eos ad honorem ampliorem in sua ecclesia promouere, nec illic ministrent in gradu suo unde recedere noluerunt.

 

Item placuit, ut episcopi, presbyteri, diaconi uel quicumque clerici, qui nihil habentes ordinantur et tempore episcopatus uel clericatus sui agros uel quaecumque praedia nomini suo comparant, tamquam rerum dominicarum inuasionis crimine teneantur, nisi admoniti in ecclesiam eandem ipsa contulerint.

 

Si autem ipsis proprie aliquid liberalitate alicuius uel successione cognationis obuenerit, faciant inde quod eorum proposito congruit; quod si a suo proposito retrorsum exorbitauerint, honore ecclesiastico indigni, tamquam reprobi iudicentur.

 

Ita etiam placuit ut presbyteri non uendant rem ecclesiae ubi sunt constituti, nescientibus episcopis, quomodo episcopis non licet uendere praedia ecclesiae, ignorante concilio uel presbyteris suis, non habentes necessitatem Et: vt episcopo non liceat matrici ecclesiae, tituli presbyteri sui rem usurpare.

 

Aurelius episcopus dixit: Iuxta statuta totius concilii congregati et meae mediocritatis sententiam placet facere rerum omnium conclusionem: uniuersi tituli designati et digesti huius diei tractatum ecclesiastica gesta suscipient; ea uero quae adhuc expressa non sunt, cum cognouerimus, die sequenti per fratres nostros faustinum episcopum, philippum et asellum presbyteros uenerabili fratri et coepiscopo nostro Bonifatio rescribemus.
8

